
DISA SHTESA NË LIGJIN NR. 71/2016  “PËR KONTROLLIN KUFITAR”
I. QËLLIMI I PROJEKTLIGJIT DHE OBJEKTIVAT QË SYNOHEN TË ARRIHEN

Projektligji “Për disa shtesa në ligjin nr. 71/2016 “Për Kontrollin Kufitar”, ka si qëllim përafrimin e mëtejshëm të legjislacionit të Bashkimit Evropian në fushën e kontrollit kufitar, luftës kundër terrorizmit dhe krimeve të rënda. 
Konkretisht, projektakti synon përafrimin e Direktivës (BE) 2016/681 të Parlamentit dhe Këshillit Evropian, e datës 27 prill 2016 mbi përdorimin e të dhënave të regjistrit të emrave të pasagjerëve për parandalim, zbulim, hetim dhe ndjekjen e veprave penale me qëllime terroriste dhe krime të rënda, si dhe Direktivës 2004/82, datë 29 prill 2004 mbi detyrimin e transportuesve ajrorë që të transmetojnë të dhënat apo informacionet paraprake të pasagjerit.
Përgjithësisht, synimi i nismës ligjore është përmbushja e objektivave afatgjatë të përcaktuar në programin e qeverisë, konkretisht objektivi “Politika e Jashtme dhe e Sigurisë, si dhe integrimi evropian””.
Në veçanti, objektivat që synohen të arrihen nëpërmjet këtij projektligji janë kryesisht, por pa u kufizuar, përforcimi i kontrollit të kufijve, parandalimi i migracionit të paligjshëm, rritja e parametrave të sigurisë kombëtare, por edhe asaj publike në përgjithësi dhe në veçanti, në fushën e transportit ndërkombëtar.
Gjithashtu, nëpërmjet implementimit të detyrimit për çdo transportues ajror që të transmetojë pranë autoriteteve kompetente të dhënat e regjistrit të emrit të pasagjerit (PNR), synohet parandalimi, zbulimi dhe hetimi i akteve kriminale dhe identifikimi i autorëve të tyre. 
II. VLERËSIMI I PROJEKTLIGJIT NË RAPORT ME PROGRAMIN POLITIK TË KËSHILLIT TË MINISTRAVE, ME PROGRAMIN ANALITIK TË AKTEVE DHE DOKUMENTE TË TJERA POLITIKE

Projektligji hartohet në përputhje me Programin Politik të Qeverisë, në veçanti prioriteti i përforcimit të rendit dhe sigurisë publike, si dhe është i planifikuar në  Programin e Përgjithshëm Analitik të Projektakteve për Ministrinë e Brendshme, për vitin 2019 dhe në Planin Kombëtar për Integrimin Evropian.
II. ARGUMENTIMI I PROJEKTLIGJIT LIDHUR ME PËRPARËSITË, PROBLEMATIKAT, EFEKTET E PRITSHME.

Projektligji “Për disa shtesa në ligjin nr. 71/2016, “Për Kontrollin Kufitar” është hartuar si një domosdoshmëri për plotësimin e paketës së akteve ligjore  që synojnë përafrimin e legjislacionit të Bashkimit Evropian në fushën e kontrollit kufitar dhe luftës kundër terrorizmit dhe krimeve të rënda. 
Në vitin 2004 Këshilli i Bashkimit Evropian miratoi Direktivën 2004/82, datë 29 prill 2004, e cila parashikon detyrimin e transportuesve ajrorë që të transmetojnë të dhënat apo informacionet paraprake të pasagjerit (Direktiva API), me qëllim përmirësimin e kontrollit kufitar dhe parandalimin e migracionit të paligjshmëm.

Të dhënat, që sipas kësaj direktive duhet të dërgohen paraprakisht pranë autoritetit kompetent kombëtare kanë të bëjnë me llojin, numrin, vendin e lëshimit dhe datën e skadimit të çdo dokumenti udhëtimi, shtetësinë, mbiemri, emri/emrat e tjerë, gjininë, data e lindjes, linja ajrore, numri i fluturimit, data e nisjes, data e mbërritjes, aeroporti i nisjes, aeroporti i mbërritjes, koha e nisjes dhe koha e mbërritjes, si dhe numri në total i pasagjerëve që transportohen. 
Në vitin 2016 u miratua Direktiva (BE) 2016/681 e Parlamentit dhe Këshillit Evropian e datës 27 prill 2016, mbi përdorimin e të dhënave të regjistrit të emrit të pasagjereve për parandalim, zbulim, hetim dhe ndjekjen e veprave penale me qëllime terroriste dhe krime të rënda (Direktiva PNR). Ky akt rregullon transmetimin e të dhënave të pasagjerve të udhëtimeve ndërkombëtare nga transportuesit ajrorë pranë autoriteteve kompetente kombëtare, si dhe përpunimin e këtyre të dhënave. 

Të dhënat regjistrohen nga agjencitë e udhëtimit dhe/ose nga transportuesit ajrorë apo operatorë turistikë dhe përmbajnë informacione për pasagjerët përfshirë, por pa u kufizuar, numrin e pasaportës, adresën IP që është përdorur për prenotimin, itinerarin e udhëtimit, ndryshime të mundshme të prenotimit, numrin e telefonit, të dhëna mbi mënyrën e pagesës dhe adresën e faturimit, etj. 
Të dyja direktivat shërbejnë si instrumente për përforcimin e kontrollit kufitar, parandalimin e migracionit të paligjshëm, si dhe luftën kundër terrorizmit apo krimeve të tjera të rënda. Nëpërmjet grumbullimit dhe shpërndarjes së të dhënave të pasagjerëve, por edhe të rezultateve të përpunimit të tyre, agjencitë ligjzbatuese kanë mundësinë e parandalimit dhe hetimit të veprave penale, por jo vetëm. Përpunimi i informacioneve, në veçanti krahasimi, analizimi dhe krijimi i profileve të riskut, mundëson gjithashtu identifikimin e modeleve të sjelljeve të dyshimta dhe që diktojnë nevojën për kryerjen verifikimeve nga ana e autoriteteve kompetente.   

Në krahasim me të dhënat apo informacionet që duhet të transmetohen sipas direktivës API, tashmë e zbatueshme në vendet e Bashkimit Evropian, lista e dhënave të parashikuara në direktivën PNR është më e gjerë dhe përfshin informacionin paraprak të pasagjerit (API). 
Direktivat e sipërcituara kanë parashikuar detyrimet për transportuesit ajrorë dhe shtetet anëtare, por është lënë në diskrecion të këtyre të fundit mënyra e implementimit të këtyre detyrimeve.
Kështu, për shembull në shtetin Italian, Njësia për Informacionin e Pasagjerëve është ngritur pranë Ministrisë së Brendshme, Departmaneti i Sigurisë Publike, ndërsa në Gjermani është caktuar pranë policisë kriminale. Po kështu, edhe mënyra e transmetimit të të dhënave është lënë në diskrecion të shteteve, por gjithsesi me mjete elektronike që sigurojnë mbrojtjen e përshtatshme të të dhënave.
Referuar planit për zbatimin e direktivës PNR të Komisionit të BE, Njësia për Informacionin e Pasagjerit mund të jetë multi-institucionale, pra e pavaruar nga ndonjë institucion ligjzbatues dhe me përbërje përfaqësues të institucioneve të ndryshme, ose institucionale dhe në varësi të ndonjë institucioni ligjzbatues. Ndërsa, sistemi i transmetimit mund të krijohet nga vetë institucionet shtetërore, pra pronë e shtetit, apo të sigurohet nëpërmjet operatorëve privatë.
Duke qenë se, në Direktivën PNR përfshihen të dhënat e Informacionit Paraprak të Pasagjerit (API), në mënyrë indirekte, ky akt i BE-së harmonizohet në legjislacionin tonë me implementimin e direktivës PNR. Gjithsesi, nisur nga objektivat e ndryshëm të direktivave, është përcaktuar qëllimi i përdorimit të të dhënave API, si dhe autoritetet kompetente që duhet t’i disponojnë këto të dhëna. 

Efektet e pritshme të miratimit të këtij projektligji vlerësohen të jenë pozitive për komunitetin. Në veçanti, rritja e sigurisë kombëtare dhe rendit publik, lufta në nivel kombëtar dhe ndërkombëtar e krimeve të rënda, do të shoqërohen me rritjen e besimit të opinionit publik për agjencitë ligjzbatuese. 
III. VLERËSIMI I LIGJSHMËRISË, KUSHTETUESHMËRISË DHE HARMONIZIMI ME LEGJISLACIONIN NË FUQI VENDAS E NDËRKOMBËTAR
Projektligji është hartuar në përputhje me Kushtetutën e Republikës së Shqipërisë, me ligjin nr. 108/2014 “Për policinë e shtetit”, i ndryshuar, ligjin  nr. 9887, datë 10.03.2008 “Për mbrojtjen e të dhënave personale” i ndryshuar, si dhe është në harmoni me rendin juridik të brendshëm.
Gjithashtu, projektligji është në harmoni me legjislacionin ndërkombëtar përkatës, konkretisht direktivat 2004/82, datë 29 prill 2004, e cila parashikon detyrimin e transportuesve ajrorë që të transmetojnë të dhënat apo informacionet paraprake të pasagjerit dhe 2016/681 e Parlamentit dhe Këshillit Evropian, e datës 27 prill 2016, mbi përdorimin e të dhënave të pasagjerit për parandalim, zbulim, hetim dhe ndjekjen e veprave penale me qëllime terroriste dhe krime të rënda.
V. VLERËSIMI I SHKALLËS SË PËRAFRIMIT ME ACQUIS 
COMMUNAUTAIRE (PËR PROJEKTAKET NORMATIVE)

Projektligji është është përafruar pjesërisht me:
· Direktivën 2004/82 të Këshillit të BE, datë 29 prill 2004 mbi detyrimin e transportuesve që të transsmetojnë të dhënat e pasagjerëve;
· Direktivën 2016/681 e Parlamentit dhe Këshillit të BE, datë 27 prill 2016, mbi përdorimin e të dhënave të regjistrit të emrave të pasagjerëve për parandalim, zbulim, hetim dhe ndjekjen e veprave penale me qëllime terroriste dhe krime të rënda.
VI.
  PËRMBLEDHJE SHPJEGUESE E PËRMBAJTJES SË  PROJEKTAKTIT
Projektligji “Për disa shtesa në ligjin nr. 71/2016 “Për kontrollin kufitar”, parashikon si më poshtë:

Neni 1, parashikon ndryshimin e objektit të ligjit për kontrollin kufitar duke shtuar që objekt të jetë jo vetëm përcaktimi i rregullave për regjimin e kontrollit kufitar, por edhe për transmetimin e të dhënave të pasagjerit. 
Neni 2, parashikon disa shtesa në nenin përkatës të përkufizimeve, me qëllim përkufizimin e disa termave në kuadër të shtesave që propozohen të miratohen.

Neni 3, i projektligjit, parashikon shtimin e Kreut II/1 “Të dhënat e pasagjerit” i cili përmban nenet nga 19/1 – 19/11. 

Neni 19/1, rregullon Njësinë e Informacionit të Pasagjerit (NIP), si dhe Bazën e të Dhënave të Pasagjerit, strukturë pranë Drejtorisë së Përgjithshme të Policisë së Shtetit, e cila kryen grumbullimin, përpunimin, shkëmbimin dhe shpërndarjen e të dhënave të regjistrit të emrit të pasagjerit. NIP duhet, të paktën të regjistrojë, pra të evidentojë apo dokumentojë veprimet e përpunimit që kanë të bëjnë me grumbullimin, ndryshimin, konsultimin, transmetim kombëtar apo ndërkombëtar, si dhe fshirjen. Rregullat për funksionimin dhe përdorimin e Bazës së të Dhënave dhe regjistrimit, përcaktohen në rregulloren për përpunimin e të dhënave të regjistrit të rezervimit të pasagjerit, e cila do të miratohet me vendim të Këshillit të Ministrave. 
Neni 19/2, parashikon detyrimin e transportuesve ajrorë që të transmetojnë të dhënat e pasagjerit, nga çdo transportues ajror, të mbledhura gjatë veprimtarisë së tyre, përfshirë pasagjerët me destinacion përfundimtar Republikën e Shqipërisë, si dhe ato që nisen nga vende të tjera dhe kalojnë transit nëpërmjet vendit tonë. Transmetimi do të realizohet me mjete elektronike sipas protokolleve dhe formateve të përcaktuara në rregulloren për përpunimin e të dhënave të pasagjerit.
Po në këtë nen, janë përcaktuar të dhënat që përmban regjistri I rezervimit të pasagjerit, që janë të dhënat e përcaktuara në shtojcën I të direktivës PNR, e cila përmban gjithashtu informacionin paraprak të pasagjerëve (API) të mbledhur, përfshirë llojin, numrin, vendin e lëshimit dhe datën e skadimit të çdo dokumenti udhëtimi, shtetësinë, mbiemri, emri/emrat e tjerë, gjinia, data e lindjes, linja ajrore, numri i fluturimit, data e nisjes, data e mbërritjes, aeroporti i nisjes, aeroporti i mbërritjes, koha e nisjes dhe koha e mbërritjes, si dhe numri në total i pasagjerëve që transportohen.
Neni 19/3, parashikon qëllimin e përpunimit të të dhënave API dhe të dhënave PNR. Në këtë nen, janë përcaktuar gjithashtu veprat penale sipas shtojcës II të direktivës PNR, për të cilat realizohet përpunimi i të dhënave të regjistrit të emrit të pasagjerit. 

Neni 19/4, përcakton afatin për transmetimin e të dhënave nga ana e transportuesve, konkretisht 48 deri në 24 orë përpara kohës së planifikuar për fluturimin dhe menjëherë pas mbylljes së avionit, pra pasi nuk është më e mundur hyrja apo largimi i pasagjerëve. Në këtë rast, transportuesi bën përditësimin e të dhënave të dërguara paraprakisht. 
NIP mund të kërkojë transmetimin e menjëhershëm të të dhënave, në rastet kur vlerëson se rreziku për kryerjen e veprave penale sipas shtojcës I të direktivës (pika1 e nenit 19/3 të këtij projektligji) është real dhe i çastit për kryerjen e një krimi.

Neni 19/5, përcakton Autoritetet Kompetente që kanë të drejtë të kërkojnë, konsultojnë dhe të marrin të dhënat e regjistrit të rezervimit të pasagjerit, si: strukturat operacionale të policisë së shtetit, Drejtoria e Përgjithshme e Doganave, Shërbimi Informativ Shtetëror, Shërbimi Informativ i Ushtrisë deh Drejtoria e Përgjithshme e Parandalimit të Pastrimit të Parave. Pra, Autoritetet Kompetente, për të marrë të dhënat e pasagjerit janë përcaktuar në funksion të qëllimit të përdorimit të këtyre të dhënave, duke iu referuar objektit të veprimtarisë së këtyre institucioneve.
Neni 19/6, rregullon shpërndarjen dhe shkëmbimin ndërkombëtar të të dhënave, me agjenci ndërkombëtare ligjzbatuese, që mund të jenë NIP të vendeve të tjera, por në pëpruthje edhe me parashikimet e direktivës, mund të jenë edhe institucione ligjzbatuese apo agjenci të tjera, sikurse Europol. Në këtë rast, në pëpruthje me legjislacionin për mbrojtjen e të dhënave personale, për transferimin ndërkombëtar të të dhënave, Republika e Shqipërisë duhet të nënshkruajë marrëveshje bashkëpunimi. 
Në nenet 19/7 dhe 19/8, është caktuar autoriteti që do të ketë rolin e mbikëqyrësit dhe monitoruesit të veprimtarisë së përpunimit të të dhënave nga ana NIP dhe Autoriteteve Kompetente, si dhe roli i Personit të ngarkuar për Mbrojtjen e të Dhënave, i cili ushtron në pavarsi të plotë, funksionin e tij pranë NIP me qëllim garantimin e zbatimit të legjislacionit për mbrojtjen e të dhënave personale. 

Neni 19/9, parashikon periudhën e ruajtjes së të dhënave, sipas përcaktimeve në direktivën PNR, konkretisht 5 vjet nga transmetimi i tyre. Autoritete kompetente që kanë marrë të dhënat e regjistrit të emrit të pasagjerit ruajnë dhe i fshijnë të dhënat sipas legjislacionit të posaçëm zbatueshëm për këto institucione, si dhe në përputhje me parimet e mbrojtjes së të dhënave personale. 

Në zbatim të dispozitave të direktivës, në nenin 19/10 është rregulluar anonimizimi i të dhënave, pas kalimit të një periudhe prej 6 muajsh nga transmetimi i tyre, me qëllim bërjen të padukshme të disa elementëve të të dhënave që mund të shërbejnë për identifikimin e drejtëpërdrejtë të subjektit që i referohen të dhënat.

Zbulimi i të dhënave të plota pas kalimit të përiudhës prej 6 muajsh mund të bëhet në rastet kur vlerësohet se zbulimi i tyre i shërben qëllimit të përcaktuar në nenin 19/2 të projektligjit, pra për parandalimin e veprave penale me qëllime terroriste apo krimeve të rënda. 
Neni 19/11, përcaktohen të drejtat e subjektit të të dhënave, duke garantuar të drejtën që të kontaktojë Personin e ngarkuar për Mbrojtjen e të Dhënave, e drejta për akses, ankim, informim, fshirje, si dhe kompensim të dëmit sipoas legjislacionit për mbrojtjen e të dhënave.

Neni 3, me qëllim harmonizimin e dispozitave që propozohen të shtohen me dispozitat aktuale të ligjit, është përcaktuar gjithashtu q polica kufitare dhe migracionit të përpunojë të dhënat e pasagjerit.

Neni 4, i projektligjit parashikon disa shtesa në nenin 21 të ligjit për kontrollin kufitar me qëllim caktimin e sanksioneve (dënimi me gjobë nga 500.000 lekë deri në 1.000.000 lekë për çdo pasagjer) ndaj trasportuesve ajrorë që nuk transmetojnë, apo transmetojnë të dhëna të paplota ose të rreme. Në rastet e shkeljeve të rënda apo të përsëritura është parashikuar që autoritetet përgjegjëse për kontrollin kufitar mund të kërkojnë vendosjen e pezullimit të përkohshëm deri në heqjen e licencës së operimit.
Neni 5, përcakton nxjerrjen e akteve nënligjore në zbatim të këtij ligji. 
Neni 6, përcakton se ky ligj hyn në fuqi 6 muaj pas botimit në Fletoren Zyrtare, kjo pasi nevojitet koha e mjaftueshme për ngritjen e NIP si dhe implementimin e Bazës së të Dhënave të Pasagjerit, por edhe për të garantuar të drejtën e informimit dhe ndërgjegjësimit për transportuesit ajrorë. 
VII. INSTITUCIONET DHE ORGANET QË NGARKOHEN PËR    ZBATIMIN E AKTIT

Ngarkohet për zbatimin e këtij projektakti, Ministria e Brendshme, Drejtoria e Përgjithshme e Policisë së Shtetit, si dhe Autoritetet Kompetente të përcaktuara në projektligj.
VIII.
MINISTRITË, INSTITUCIONET DHE SUBJEKTET E TJERA QË KANË KONTRIBUAR NË HARTIMIN E PROJEKTAKTIT

Në hartimin e këtij projektligji ka kontribuar Policia e Shtetit/Departamenti për Kufirin dhe Migracionin, si dhe Ministria e Brendshme/Drejtoria e Programimit, Standardizimit dhe Harmonizimit të Kuadrit Rregullator, Drejtoria e Politikave Strategjike për Rendin & Sigurinë Publike. 
IX. RAPORTI I VLERËSIMIT TË TË ARDHURAVE DHE SHPENZIMEVE BUXHETORE
Efekti financiar për implementimin e sistemit vlerësuar në lekë,  arrin në rreth 227 milion lekë . 

Kostoja si më sipërcaktuar, do të sigurohet falas me donacion, nëpërmjet marrëveshjeve të bashkëpunimit me partnerët ndërkombëtarë dhe si rrjedhim do të vlerësohet si më poshtë: 

· Kostoja e programit do të jetë 0;

· Kostoja e instalimit do të jetë 0;

· Kostoja e mirëmbajtjes do të jetë 0, gjithsesi në varësi të marrëveshjes së arritur për këtë qëllim;

· Kostoja e shkëmbimit të të dhënave do të jetë rreth 246 580 lekë në muaj. 

 Sa i përket përfshirjes së kostos financiare që sjell ngritja dhe funksionimin i “Njësisë së Informacionit të Pasagjerëve dhe Baza e të Dhënave të Pasagjerit”, sqarojmë se Njësia në fjalë do të përbëhet nga një strukturë relativisht e vogël me përafërsisht 17 (shtatëmbëdhjetë) punonjës të policisë. 

Në lidhje me vlerësimin e kostove për ngritjen dhe funksionimin e Njësinë e Informacionit të Pasagjerit (NIP) efektet financiare si rrjedhojë e shtesës së përafërsisht 17 (shtatëmbëdhjetë) punonjësve të policisë me gradat Drejtues, Kryekomisar dhe Inspektor,  për 1 vit  buxhetor  janë si më poshtë;




· Shpenzime për pagat në total për një vit buxhetor, për 17 punonjës, është në shumën  18,468,000 lekë;
· Shpenzime për Sigurime Shoqërore dhe Shëndetësore, për 17 punonjës,  për një vit është në shumën, 3,084,156 lekë;
· Shpenzime për uniforma apo pajisje të tjera, për 17 punonjës,  për një vit janë në shumën  2,260,000 lekë;

· Totali i efekteve financiare shtesë për 17 (shtatëmbëdhjetë) punonjës policie, për një vit buxhetor janë në shumën 23,812,156 lekë, ose mesatarisht rreth 1,400,715 lekë për një punonjës policie në një vit. Kjo shumë duke qenë se nuk është e konsiderueshme, do të përballohet nga programi buxhetor “për policinë e shtetit” të miratuar për periudhat përkatëse. 
Faqe | 1    Relacion shpjegues për projektligjin “Për disa shtesa në ligjin nr. 71/2016 “Për Kontrollin Kufitar”.


